
	1. ДОМОГ ҮЛГЭРИЙН ТУХАЙ

	 

	Маш эртний эхэн түрүү цагийн хүн ухамсар сэтгэхүй үг хэлтэй болсноороо адгуусан амьтнаас ялгаатай болжээ. Тэр цагаасаа эхлэн эргэн тойронд нь байгаа хамаг юмны тухай боддог бодол санаагаа нэг нэгэндээ хэлж дамжуулан ярилцдаг болжээ. Нэг хүний бодсон санасан нь ингэж нийтийн хүртээл болдог болсон тул хүмүүс тэр цагаас сүргээрээ биш, нийгмээрээ аж төрдөг болжээ. Боддог сэтгэдэг болсны учраас юмыг хийх, аливаа үйлийг хийхийн өмнө түүнийг яаж хийгээд ямар зорилгоор хэрэглэх юу болгохоо урьдаас мэдэж ухамсарладаг болж хүний үйл ажиллагаа нь тэр цагаас хар зөнгөөрөө адгуусны үйлддэг үйлдэл биш, харин ухамсарт үйл ажиллагаа˗хөдөлмөр болжээ. Хүн бол хөдөлмөрийг хийдэг эзэн төдий биш, хөдөлмөрийн бүтээгдэхүүн мөн, хүн хэлтэй болсон цагаасаа аман зохиолтой болсон гэж барагцаалан хэлж болно.

	Гэвч ухаан нь төдий л хөгжөөгүй нялх балчир хүүхдийн адил гэнэн хонгор эртний хүмүүст байгаль нийгмийн болон сэтгэхүйн олон юм үзэгдэл ойлгогдохгүй байжээ. Харин тэр бүхнийг таньж мэдье, ойлгож тайлбарлая гэсэн хүсэл эрмэлзэл эртний хүмүүст их байжээ. Хүн төрөлхтний гэнэн балчир насны мянга түмэн "яагаад?" гэдэг асуудалд үнэн зөв хариу шийд гаргах хүмүүсийн танин мэдсэн мэдлэг, бодох сэтгэхүйн хөгжил, үйлдэн бүтээх үйлдвэрлэлийн ахиц цөм дутагдаж, харин тийм ийм болов уу гэж таамаглах битүүдээ ойртуулах, төсөөлж ургуулан бодох нь их байжээ. Ийнхүү танин мэдэх сэн гэсэн хүсэл буюу хэрэгцээ шаардлага тийнхүү танин мэдэх бодтой бололцоо хоёрын зөрчлийг илтгэн тэр эрт цагийн анхны хүмүүс хамаг юмны учир шалтгааныг санаанаасаа ургуулан бодсоноороо үлгэр домог зохион тайлбарладаг байжээ. Ингэж санаанаас зохиосон зүйл нь тэдэнд яг л үнэн бодтой зүйл шиг санагддаг байсан нь одоо цагийн монгол: хүүхдийн унасан саваа мод тэдэнд амьд морь шиг сэтгэгддэгтэй төстэй ажээ.

	Нийгмийн хөгжлийн балчир үеийн ийм нөхцөлд хүүхэд ахуй (насандаа) үедээ тэдний санаа сэтгэлийг татаж байсан, "мянга түмэн яагаад?" гэсэн асуултын хариу болгож хамаг юмны учрыг тайлбарлаж санаанаасаа ургуулан бодож зохиосноо бодтой үнэн зүйл гэж итгэж байсан тийм үлгэр өгүүлэмжийн зүйлийг өнөөгийн бид домог˗үлгэр гэж нэрлэдэг билээ.

	Домог˗үлгэрийн аман зохиолын бусад төрлөөс ялгагдах тусгай онцлог нь, нэгд, хүн төрөлхтний нялх ухамсрын буюу домоглолын сэтгэлгээний бүтээл болоход нь, хоёрт, анхны хүмүүсийн танин мэдэх бүх туршлагын илрэл буюу үзэл суртлын нийтлэг хэлбэр, хөдөлмөрчин ардын соёлын үр хөрөнгө мөн болдогт нь, гуравт, шинжлэх ухааны хандлагатай урлагийн бүтээл болдогт нь тус тус оршино.

	Домоглолын сэтгэлгээний онцлог нь нэгд, хүн байгаль хоёрыг ялгаж чадахгүй, хүний, өөрийн шинж чанарыг байгалийн бусад зүйлд тохож, аливаа юм үзэгдлийг хүний адил санаа бодолтой, ухамсар сэтгэхүйтэй, үг хэл үйл ажиллагаатай, нийгмийн ёс журам байгуулалттай мэтээр сэтгэж онохуй оногдохуй, материаллаг ба санаалаг юм, бодос ба үг, юм ба түүний нэр тэргүүтнийг ялгаж мэдэхгүй адилтгасан, сольж хутгасанд байдаг.

	Энэ нь хийсвэр ухагдахууны хөгжлөөр тун сул байж учир зүйн дүгнэлтийг төлөөлсөн тодорхой юмны дүр төсөөллөөр илэрхийлдэгт оршино1.

	Домог үлгэр бол эртний хүний орчин тойрныхоо бүх юмны талаар бодож санаснаа илтгэсэн зүйлийн хувьд тухайн овогтон ястны үзэл бодлын систем буюу анхны ертөнцийг үзэх үзлийн зүйл мөн бөгөөд үүнийг дан ганц гүн ухаан, шинжлэх ухаан, ёс суртахуун, урлаг, шашин гэх мэт нийгмийн ухамсрын аль нэгд шууд хамааруулж үл болох тул эртний хүний үүсгэл оюуны соёлын «нийтлэг цогцолбор» гэж үзүүштэй. Домог үлгэр хүн төрөлхтний соёлын хөгжилд ийм үүргийг гүйцэтгэсэн ч юм.

	Эцэст нь домог үлгэр бол юмны учир шалтгааныг тайлбарлах гэсэн учир зүйн сэтгэлгээний дэвшилтэт эрмэлзлийн тусгал мөн боловч түүнийгээ тухайн хөгжлийн нөхцөлийн улмаас «ухамсарлаагүй уран сэтгэмжээр» хэрэгжүүлсэн зүйл тулд өнөөгийн бидэнд бол бараг л мөн чанартаа урлагийн утга чанартай зүйл юм.

	 


2. МОНГОЛЫН ДОМОГ ҮЛГЭРИЙН ТУХАЙ

	 

	Монголын домог˗үлгэр ихэд мартагдсан ба ихэд хувирч өөрчлөгдсөн юм. Монголын домог үлгэрийн ул мөрийг мушгин судалсан ба цуглуулсан материал тун бага болно.

	Монгол аман зохиолд орчлон ертөнцийг тайлбарлахыг оролдсон домог үлгэрийн хэсэг бусаг үлдсэний дээр үлгэр тууль зэрэг аман зохиолын бусад хэлбэрт домог˗үлгэрчлэх явдлын үлдэгдэл байгаа нь баримттай байвч бас монголын «өөрийн» домог үлгэр байсан эсэхэд зарим эрдэмтэд одоо болтол эргэлзсээр2  байгаа билээ. Үүний шалтгаан нь аман зохиолыг цуглуулан судлагчид Монгол аман зохиолын энэ «энэ сонирхолтой төрөл зүйлийн дэргэдүүр өнгөрөх» (Шаракшинова. Н. О. 1975, 41) нь үнэхээр олонтоо байсны дээр тэд хэрэв монголын домог үлгэрийн хэсэг бусгийг олж цуглуулсан бол жинхэнэ нэрээр нь биш ондоо зүйлд (үлгэр, домог, газар зүйн үлгэр г. м.) хамааруулан нийтэлдэг байжээ. Нөгөө талаар монголчуудын домог үлгэр, ялангуяа, халх монголчуудын дунд ихэд мартагдаж байсан заримд нь хожмын жишээлбэл, бурхны шашны нөлөө их орж танигдашгүй болтлоо хувирсан зэрэг шалтгаанаас монголд өөрийн домог үлгэр бараг байхгүй. “Монгол˗төвөдийн домог˗үлгэр”3 гэж байж магадгүй гэж эрдэмтдэд санахад хүрчээ.

	Монгол аман зохиолоос олж нээсэн монголын домог үлгэрчлэх ёсны зарим хэсэг бусаг, юмны учрыг тайлбарласан зарим үлгэр, бусад ард түмний домог, үлгэр, домог үлгэрчлэх ёсны судлал шинжлэлийн туршлага зэрэгт тулгуурлан үзвэл монголын домог үлгэр, домог˗үлгэрчлэх ёс байсан нь тодорхой.

	«Орчлон ертөнц хүний нийгмийн юм, үзэгдэл тэргүүтнийг танин мэдэж тайлбарлах эртний хүний эрмэлзлийг тусгаж, аяндаа ухамсаргүй уран сэтгэмжээр зохиогдсон аман өгүүлэлт хүүрнэлийн зохиолыг домог˗үлгэр гэнэ.

	Эртний хүний байгаль нийгмийг танин мэдэж тайлбарлах гэсэн дэвшилт эрмэлзэл ба тийнхүү үнэн зөв танин мэдэж тайлбарлах онолын мэдлэг оюуны хөгжлийн доод шатанд байсантай холбогдсон үнэн боломж хоёрын зөрчил домог үлгэрт илэрсэн юм. Түүнээс гадна уран сэтгэмжээр зохиогдсон зохиолын хувьд домог үлгэр нь үлгэртэй нэгэн зүйлд багтаж болох боловч уран сэтгэмжээр зохиосон зүйлээ эртний хүн түүхт хэрэг явдлын ёсоор үздэг байсан учир "домог" гэдэг нэр олжээ. Домог˗үлгэр нь аргагүйн эрхээр уран сайхны хэлбэрээр илэрсэн эртний хүний нэг маягийн "түүх", "шинжлэх ухаан" мөн. Эртний монголчууд домог үлгэрээрээ орчлон ертөнцийг үзэх үзлээ илэрхийлж байжээ.

	Монголын домог үлгэр аливаа домог үлгэрийн нэгэн адил хүн өөрийнхөө дүрээр байгалийг хүнчлэн сэтгэж, түүний үзэгдлийг ер бишийн ид шидийн хүчин чадалт бие хүний буюу амьтны зоригийн илрэл мэтээр ухаарч түүнийгээ тэнгэрчлэн шүтэж агсан эртний хүний гэнэн сэтгэлгээний үр дүнд маш эрт балар цагт үүсжээ. Хүн байгалийн бусад хэсэг, тухайлбал, аянга, цахилгаан, салхи шуурга зэрэг байгалийн эрхэс хүчин, адгуус араатан, жигүүртнээс сүрдэж, тэдэнтэй тэмцэх хүч чадлыг олоогүй, нийгмийн үйлдвэрлэл маш сул дорой байх үед элдэв араатан, жигүүртэн зэргийг «тэнгэр» гэж биширч адгуусан хэлбэрийн тэнгэр нар хүний санаанд (тухайлбал домог˗үлгэрт) бий болжээ. Хүний нийгэм, хамт олны бүтээлч хүчин, үйлдвэрлэх арга өсөн хөгжихийн хэрээр эдгээр тэнгэр нар хүнчлэгдэж хүн хэлбэрийн тэнгэр нар гарч иржээ (Цагаан өвгөн, Эрхий мэргэн).

	Монголын домог үлгэрийн зүйлс нь буриад, халимаг зэрэг монгол хэлтэн овогтны домог˗үлгэр, түүний ангилалтай4  нягт холбоотой юм. Гэвч бид монголын домог үлгэрийг агуулга сэдэвлэлээр нь

	а) сав ертөнцийн тухай (космогонические мифы)

	б) шим ертөнц буюу ургамал амьтны үүсэл гарал, түүний эрхтний үүсэл гарал зэрэг адгуусан тэнгэр нарын тухай (теогонические мифы)

	в) Хүн, түүний хөдөлмөрийн зэвсэг зэрэг нийгмийн үүсэл гарлын холбогдолтой (буюу генеалогические мифы) гэж гурав хувааж болох юм.

	 


3. САВ ЕРТӨНЦИЙН ТУХАЙ МОНГОЛЫН ДОМОГ ҮЛГЭР

	 

	Монголчууд нэгэнт бусад ард түмний адил хүний нийгэм байгуулж хөдөлмөрлөж ирсэн учраас орчлон ертөнцийн тухай бодож сэтгэж, энэ талаар хэдий гэнэн ч гэсэн өөрийн төсөөлөл, ертөнцийг үзэх үзэлтэй байснаа домог үлгэрээрээ илэрхийлсэн юм.

	Орчлон ертөнцийн үүсэл гарлын тухай домгийг нэгд, Долоон өвгөн, мичид, гурван марал зэрэг од гаригийн үүслийн тухай үлгэр, домог үлгэрээс; хоёрт, үлгэр, ялангуяа, туулийн дотор гарах дүрслэлээс; гуравт, элдэв юмны үүслийн тухай сүүлийн үеийн буюу бурхны шашны нөлөө орсон зарим домог˗үлгэрийн дотроос эртний цөмийг сэргээн босгох ийм хэд хэдэн эх сурвалжаар баримт болгон хэлэлцэж болно.

	А. П. Бенигсен гүн элдэв эх сурвалжаас «Монголын домог˗үлгэрчлэх ёсноос» гэсэн гарчгийн доор монголын орчлонгийн үүслийн домгийг тоймлон өгүүлсэн нь сүүлийн үед монголд дахин дэлгэрсэн бурхны шашны нөлөө их орсон зүйл байсан тул үнэхээр «Монгол төвөдийн домог үлгэр»5  гэмээр байдалтай гарчээ.

	Түүнд: "Дэлхийг үүсгээгүй байхад Бурхад (тэнгэр нар) Шагж Туби, Аръяабало хоёр байсан»6  гэсэн байна. Үүнээс эртний бөө мөргөлтөн монголчуудын домог үлгэрийн цөмийг сэргээвэл: Дэлхий, Тэнгэр хоёр салаагүй (үүсээгүй) нэгэн нэгдмэл (хаос) байхад Мөнх Тэнгэр нар байжээ. Тэнгэрийн орныг дээд ертөнц (хожим дээд тив) гэх болжээ.

	Дунд ертөнц (хожмын дунд тив) бол газар дэлхий мөн бөгөөд энэ нь эртний монголын Натигай7 буюу Начигай (Доржи Банзаров, 1955, 90) буюу чухамдаа Нэтүгэй буюу этүгэн (газар дэлхийн) тэнгэрийн бие мөн бололтой. Түүн дээр байгаа ургамал, амьтан хүн цөм Тэнгэр эцэг, Этүгэн (дэлхий) эхийн төрдөс, үр хүүхэд мөн. Учир нь "Үнэндээ монголчууд байгалийн эр үүтгэл нь тэнгэр, эм үүтгэл нь газар Дэлхий гэж шүтдэг. Нэгдэх нь юманд амь, хоёр дахь нь хэлбэр дүрс оруулдаг. Нэг дэхийг эцэг гэж, хоёр дахийг эх гэнэ. Энэ учраас тэнгэр бол хүнд амин сүнс соёрхдог бөгөөд түүний энэ туурвигч үйлийг монголчууд «Заяа» гэнэ8, гэжээ. Монголчууд газар дэлхийд байгаа бүхэн дээр тэнгэр (Богд тэнгэр буюу Тэнгэрийн хаан), эсвэл тэнгэр (онгон) газар (этүгэн) нарын заяа зарлигаар буюу жам хуулиар9 төрдөг, тэнгэр эцэг этүгэн эхийн төрдөс "хүүхэд" гэж домог˗үлгэрчилж байв.

	Доод (газар доорх) ертөнцийг лусын (ө. х. луус буюу олон олон лууны) хаад эзэлсэн бөгөөд «анхны луус (луунууд) могойн өндөгнөөс луу дүрстэй гарсан10. Тэгээд усан дахь бүх зүйлийг захирах эзэн болсон. Луус нь 77 хаант улс ажээ. Урьд үүнийг дотор нь мөн сайн лус, муу лус гэж ялгаж байсныг шарын шашин дэлгэрээд хар (шашингүй) лус, цагаан (шашинтай) лус гэж ялгах болжээ. Могойг лусын хааны охин гэж үздэг байжээ.

	Орчлонгийн үүслийг монголын домог˗үлгэрт өөрсдийнхөө аж төрлийн жишээгээр зохиосон бөгөөд тэдний туурвин зохиох сэтгэхүй туйлын эгэл, гэнэн реалист шинжтэй байжээ. Жишээ нь хар шар хотын монгол торгуудын хэлснээр бол Тэнгэр (Богд тэнгэр) газрыг бүтээхэд түүн дээр нэг хөгшин эмгэн байжээ. Санаандгүй эмгэн жирэмсэлжээ. Тэр үед тэнгэр хараахан бүтэж гүйцээгүй, хоёр талаасаа алгуурхан ойртон хаагдаж дэлхий дахины дээгүүр бүрхэж байжээ. Он удахад тэнгэр ч битүүрээгүй, хүү ч төрөөгүй байсан агаад харин хүү эхээсээ "Тэнгэрийн хаалга хаагдах дөхөж байна уу" гэж асуудаг байжээ. Эмгэн тэр бүрд "бас болоогүй" гэдэг байжээ. Тэнгэр бүтэж гүйцэхэд дөхөөд байсан нэг үед өнөөх хүү уул асуултаа давтав. Олон жил төрөөгүй байж дэмий балай юм асуудаг олиггүй хүмүүжилтэй хүүдээ уурлаад эмгэн «тэнгэр (хаалга) хаагдсан» гэхэд хүү эхийгээ зүүн гараа өргөөч гэж гуйжээ. Тэгээд суганаас нь төржээ. Гарахдаа нас гүйцсэн эр байв. Гармагц тэнгэр өөд харвал тэнгэр хараахан хаагдаж гүйцээгүй байхыг үзэж үнс чимхэж аваад тэнгэр уруу үлээн, цацаж орхижээ. Тэр үнс нь тэнгэрийн бүрхэж амжаагүй тэр зурвасыг бүрхэж орхисон бөгөөд энэ нь тэнгэрийн заадас болсон гэнэ. Анхны эр хүн цагаа болголгүй урьд төрсөн учир хүн богино настай болсон ба эмгэн худал хэлсний харгаагаар одоо хүмүүс худалч, хуурамч, хулгайч болжээ11.

	Тэнгэрийн заадал үнсэн зурвас шиг харагддаг нь бодитой юм. Үүнчлэн Мичид (плеяды) одон үүссэн тухай домог үлгэрт энэ бүдэг зургаан одыг бяцхан мөсний бутархай мэт үзсэн бөгөөд үхэр түүнийг (бичийг) бут гишгэхэд зургаан хэсэг болж тэнгэрт гараад од болсноор12 домог˗үлгэрт өгүүлнэ. Одыг мөсний бутархай, өөхний цөвдөл мэт дүрсэлдэг нь түүний үнэн хэмжээг эндээс харагдах хэмжээгээр нь реалист ёсоор төсөөлж байсны гэрч юм.

	 

	"Өрхөн дээр

	Өөхөн цөвдөл" 

	 

	гэж одыг оньсоголсон байдаг.

	Манай зарим туульд

	 

	Айгаан13 дүнтэй14  шар наран

	Алтан дэлхийн өр15 

	Шинэхэн тогтож байхад16 

	 

	гэж хэлдэгт 

	нэгд, нарыг эндээс харагдаж байгаа хэмжээгээр нь «аягын чинээ гэжээ. Бас;

	 

	Мөсөн дээр мөнгөн аяга

	Цасан дээр шаазан аяга (нар, cap)17

	 

	гэх зэргээр нар сарыг оньсолголдог нь ч мөн тэнгэрийн эрхсийг эндээс харагдаж байгаа хэмжээгээр нь төсөөлөн сэтгэж байсны уламжлал мөн бололтой.

	хоёрт, нар, дэлхий хоёрыг "шинэхэн тогтож" байхад гэснээрээ тэдгээрийг "үүсэл эхлэлтэй" гэж домог үлгэртээ сэтгэж байсныг илтгэж байна. Монголын галын жинхэнэ хуучин тахил мөргөлийн сударт: гал "газраас тэнгэр салахад18" үүссэн гэж хэлснээс үзвэл газар тэнгэр хоёр анх ялгараагүй нэг (хаос) байгаад хожим ялгаран салжээ.

	гуравт, энд "Алтан дэлхийн өр" шинэхэн тогтож байсан гэдэг домог˗үлгэрийн ухааралтай тохирч байна. Их хүрээний Адъяа зангийн өгүүлсэн домог˗үлгэр ёсоор бол газар дэлхийг Бурхан Шагж˗Түви19 туурвижээ. Түүнийг бүтээхээс урьд нь байсан усан далайд тэр Бурхан20  чимх шороо цацсанд тэр нь өргөжин тэлж ургаад газар дэлхий болжээ21. Иймээс тэр атга шороо бол алтан дэлхийн өр мөн бөгөөд түүнээс газар дэлхий усан дээр өрөм байх мэт тогтсон ажээ.

	Газар дэлхийн үүслийн тухай ийм хүн хэлбэрийн домог байхаас гадна үүнээс өмнөх үеийн адгуусан хэлбэрийн домог үлгэр ч бас байсан бололтой. Тэр домог үлгэрт газар дэлхий нь аварга том бухын байдлаар гарна22. "Бухын үлгэр23"  нь анх А. П. Беннигсен гүнгийн эмхэтгэлд24  "хүний зан байдлыг тодорхойлох нь (монгол арга)" гэсэн нэрээр орос хэлээр нийтлэгдсэн билээ. Энэ үлгэр нь үзтэл монголын домог˗үлгэрийн сэтгэлгээтэй нягт холбоотой бөгөөд дэлхийг их бухаар төлөөлөн бодож зохиосон домог˗үлгэр байсны гэрч, үлдэгдэл гэмээр үлгэр юм. Үлгэрт гарч байгаа Бух, Ухна, өвгөн, эмгэн, үнэг, Бүргэд25  шувуу цөм аварга том биетэй агаад энэ нь монголын домог˗үлгэрийн сэтгэлгээний аваргасан ба үлэмж биетний үеийн дүр байсны ул мөр болов уу. Хожим энэ үлгэрийн домог˗үлгэрийн шинж нь мартагдахад хүний зам чанарыг тодорхойлох уран асуултыг хавсаргасан бололтой юм.

	Тэр бухын толгой, бөөр бөгсөнд нь гурван баян айл аж төрж байснаар гарч байгаагаас үзвэл газар дэлхийг энэ бух төлөөлсөн мэт. Толгойн баян, бөөрний баяндаа хэл дуулгахад зарим хувилбар ёсоор "гурав хоног26", нөгөө хувилбарын ёсоор гурван cap, гурав дахь хувилбарын ёсоор гурван жил ч явдаг байж болно. Учир нь үүний нэг хувилбарт бөөрний баяныг бөгсний баянд очиж бух үхчихлээ гэж дуулгахад бөгсний баян: "Аа, энд би олон он болсон, энэ бух ер баагаагүй. Энэ юуны учир вэ?." гэж асууснаар дүрслэгддэгээс үзэхэд бөөрний хүн бөгсний хүнд хэдэн оны турш явж хүрсэн бололтой.

	Түүнээс гадна Адьяа зангийн хувилбарт27: "Бухыг үхчхээд хүмүүс түүнийг өвчиж, тураг махыг цээж бөгсөөр цавчсан. Энэ үед Бүргэд нисэж ирээд бухын цээжийг шүүрч тэнгэрт аваачсан. Тэнд агаарт хоёр гурав тоншоод, олз нь гологдсон тул сарвуунаас доош унагасанд хүмүүсийн нэг нь өөдөө харж байсан тул цээж мах түүний нүдэнд унасан. Ингэхийн чинээ санаагүй хүн аймаар сочин мэгдэж ухнын сахал дор аюулгүй газар нуугдав. Үүний дараа үнэгийг дуудаж тэр үнэг хүний нүдэн дотуур завиар 3 хоног явж тэнд хүний нүдэнд живсэн бухын цээжийг эрэв28» гэсэн дүрслэл байгаа нь сонин юм.

	Үүнээс үзэхэд монголын эртний домог үлгэрийн ёсоор газар дэлхий бухын бөгснөөс, тэнгэр нь бухын цээжнээс, далай нь үлэмж биет өвгөний нүд, сүмбэр уул нь ухна, бүргэд нь туурвигч баатар бөгөөд бухын цээжийг хоёр гурав тоншиж тэнгэрийн гэрэл тусах цоорхой нар cap хоёрыг гаргасан мэтээр төсөөлөн бодож байсан байж болох юм. Хожим буддын шашин дэлгэрэхэд энэ бухын домог үлгэрийн бухын цээжний оронд раху шулмын дүрийг Очирвааньд цоо цохиулснаар өөрчлөн ярих болж түүгээр нь нар cap хоёр орж гарч байдгаар дүрсэлсэн байж болох юм. Учир нь Очирвааньд бэлхүүсээр тас цавчуулсан Раху бол бөгсөө тас цавчуулсан аварга бухын цээжтэй төстэй, харин бөгсгүй юм.

	Монголчуудын нийгмийн үйлдвэрлэлийн арга цаашид хөгжиж ирэхийн хамт хүнийг байгалиас ялган салгаж, түүний бүтээлч хүчийг ухамсарлахын хэмжээгээр одыг үхэрт гишгүүлсэн мөсний хэлтэрхий мэтээр ухаарсан адгуусан хэлбэрийн домог˗үлгэрийн оронд "Хөхдэй мэргэн29",  "Долоон өвгөн" буюу "олоон бурхан" одны домог˗үлгэр30,  Алахай мэргэн31, Гурван марлын домог˗үлгэр32,  Эрхий мэргэн33 гэх мэт хүн хэлбэрийн домог˗үлгэр гарчээ.

	 


4. ШИМ ЕРТӨНЦИЙН ТУХАЙ ДОМОГ ҮЛГЭР

	 

	Ийм домог үлгэрт нарс, хуш, аньс мөнх ногоон болсон учир, говьд яагаад заг ургадаг вэ, тарваганы хүн мах яагаад идэж болохгүй вэ? Яагаад муурын хэл, нохойн үс бузар вэ? Эрвээхэй яагаад гэрэл уруу тэмүүлдэг вэ? Яагаад үхрийн бөөр бөл цөл байдаг вэ? Тэмээ яагаад эвэргүй байдаг вэ? гэх мэт олон үлгэр хамаарагдана.

	Үүний дотроос «Эрхий мэргэний» үлгэр34  бол тарвага, алаг даага хоёр яаж үүссэн тухай домог˗үлгэр бөгөөд үлгэрийн баатар Эрхий˗мэргэнд домог үлгэрийн соёлын баатрын болон тэр байтугай, туурвигч (демиург) баатрын шинж байна. Жишээ нь түүний бие долоон нар байсныг ганц ганц сумаар харван унагаснаар орчлонгийн эс зохилдсон, жам зүйгүй (хаосын) байдалд өөрчлөлт оруулж сүүлчийн нарыг сүрдүүлж уулын цаагуур нуугдуулснаар нар дэлхийг байнга шарж байсан байдлыг өөрчилж өдөр шөнө ээлжлэх журам дэглэмд үүсгэлийг байгалийн замбараагүй байдалд нэвтрүүлсэн байна. Энэ нь «байгаль, соёл хоёрыг нарийвчлан ялгадаггүй санамсаргүй аяндаа адилтгадаг35) домог үлгэрийн сэтгэлгээний шинж мөн байна. Эрхий мэргэн олон нарыг байт сурын бай мэт нэг нэг сумаар онож устгаж байна.

	Энэ нь чухамдаа эртний монголчууд нум сум гэдэг хөдөлмөрийн зэвсэг олсноо ид шидийн зэрэгт аваачин магтсан хэрэг юм. Эрхий мэргэн гэдэг нэр бас хүний гарыг хөдөлмөрийн эрхтэн болгож бусад дөрвөн хурууны эсрэг хандсан Эрхий хурууг магтсанаараа хүн шинж олсны дуулал мэт байна. Эрхий мэргэнд грекийн тэнгэр нарын адил хүний шинж, сул тал цөм байна. Жишээ тэр харваач мэргэн харвадагтаа эрдэж бардаж нар бүрийг нэг нэг сумаар унагаж чадахгүй бол

	 

	Эрхий хуруугаа огтолж хаяад

	Эр хүнээ байгаад

	Хар ус уухгүй

	Хагд өвс идэхгүй (амьтан болоод) 

	Харанхуй нүхэнд амьдаръя 

	 

	гэж андгай тангараг тавьж байна. Тэгээд сүүлчийн нарыг харвах гэж байтал хараацай шувуу халхалсан, бас нар айгаад уулын цаад уруу орчихсон учир тэр хулчгар нарны оногдоогүйн шалтгаанаар тангараг ёсоороо тарвага болон хувирч эмгэнэлт баатрын шинж олж байна. "Энэ баатар хүн төрөлхтний эрх ашгийн үүднээс байгальтай харгалдсаныхаа төлөө Прометейн адил цээрлэл үзсэн36"  байна.

	"Цуутын цагаагч гүү"˗ний үлгэр бол олон талаараа домог үлгэрийн шинж хадгалсан маш эртний үеийг тусгасан үлгэр юм. Энэ бол миний бодоход монголын домог үлгэрийн соёлын баатар, Хан харангуй, Эрхий мэргэн хоёрын зэрлэг адуун гөрөөсийг гэрийн мал, хүний унаа болгосон анхдагч үйлсийн тухай үлгэр мөн.

	Тэр үлгэрт

	 

	Цуутын цагаагч гүү

	Цуурай цагаан37  унагатай

	Далан хоёр ижилтэй,

	Дархан хул азаргатай юм санжээ

	 

	гэж байгаагаас үзвэл энэ тэнгэрийн сүрэг болон гарч буй нь илэрхий. Учир нь монголын ард түмний бөөгийн шүтлэгийн ёсонд цагаан морь бол тэнгэр нарын унааны өнгө юм. Тэнгэр язгууртайхан хүний угсааны тайж хүн цагаан морь унаж, цагаан дээл өмсөөд хашхиран давхин ирж усаар шүршин, тэнгэрт ниргүүлж унасан хүн, малыг сэргээдэг гэж домоглодог.

	«Дархан хул азарга» гэдгийг «дархан» гэдэг үг энэ азаргын тэнгэрт зориулагдсан буюу сэтэрлэгдсэн, хүнд унаа болохгүй, атар дархан азарга гэсэн санааг илтгэх мэт байна.

	Түүнээс гадна Цуутын цагаагч гүү галууны долоон өндгийг хагалж гишгэсэн учир шувууны цэрэг ирж байлдсан үйл явдал гарч байгаад нь ч мөн домог˗үлгэрийн шинж байна. «Шувууны цэрэг» гэдэг бол Шувууны хаан Бүргэд (хожим Хан˗Гарди)˗ын хаант улс гэдэг домог үлгэрийн нэг бүтвэл хэсэг мөн байна. Гэвч энэ үлгэрийн зарим хувилбарын сүүлчийн хэсэгт Цуутын цагаагч гүү үхэхдээ унагандаа захисан үгнээс үзвэл эхийн эрхт овгийн харьцаа байдлыг ёгтлон тусгасан шинж бий.

	Жишээ нь сургуулийн хүүхдийн унших бичигт хэвлэгдсэн "Гүү ба унага" гэсэн хувилбарт38 гүү Цолмон цоохор унагандаа захихдаа: "Бараатын давааг давсан хойно мянган борлог адуу бий. Түүнд эгч чинь бий. Таарахгүй биз дээ. Аргалтын давааг давсан хойно түмэн борлог адуу бий. Түүнд ах чинь бий. Таарахгүй биз дээ. Түүнээс цааш явахад чинь буман борлог адуунд хөгшин ээж чинь бий. Тэнд хамт амьдрах болно. Өвс ногоо гэдэг чиний сүү болно. Өнөр олон нөхөд хань чинь, чиний зээ нар болно" гэх зэргээр захина. Эхийн захиснаар цолмон цоохор унага эгч, ахдаа очиход тэдгээр нь "Хойгуур нь гарвал өшиглөөд, өмнүүр гарвал хазаад хавьтуулахгүй" байжээ. Энэ бол овгийн задралын байдал, ах эгч нараас шинэ, шинэ овог үүсэж тусгаарлаж байгаа үйл явцын тусгал биз. Хөгшин ээждээ очвол "Яс махны тасархай ягаан цоохор унага чиний эх яав?" гэж асуугаад:

	— Миний эх нэгэнт үхэв гэхэд

	— За тэгвэл миний зөв буруу талыг алдалгүй дагаж ширгэсэн хөхийг минь үлгэж яв даа» гэжээ. Тэгж үлгэсээр сүү орж унагыг торниулсан гэж гарч байгаа нь эхийн эрхт ёсны тусгал мөн бөгөөд өнчин унагыг гагцхүү хөгшин эх нь ивээснээр гардаг нь санамсаргүй хэрэг биш. Энэ нь эртний домог˗үлгэрт эцэстээ хүний нийгмийн үзэгдлийг ёгт дүрээр тусгах болсны гэрч юм.

	12 жилийн эхнийх болохын төлөө Тэмээ Хулгана хоёрын тэмцсэн домог˗үлгэр39,  "Тэмээ буга хоёр40"  зэрэг домог˗үлгэр бол домог үлгэрийн үнэмшил буурч хошин шог үлгэр болох тийш хандсан үеийн домог˗үлгэр гэж хэлж болох юм. Тэмээний эврийг буга, сүүлийг морь гуйж найран д гоёно гэж аваад эргүүлж өгөөгүй гэдэг домог үлгэр бол зальтай (ухаантай) нь гэнэн тэнэгийгээ зальдсан үлгэр бөгөөд оюуны давуу талыг уулаас байгалиас заяасан хууль буюу зарчмаас дээгүүр тавьснаараа домог үлгэрийг үгүйсгэх хандлагатай юм. Бас хулгана жижиг боловч тэмээнээс ухаантай учир нарыг гарч ирэх зүүн зүг тийш биш, харин түүний туяа тусах баруун зүгийн уулын оройг харж байснаар түрүүлж нарыг харсан гэж Арван хоёр жилийн эхнийх нь болж байна. Энэ нь мөн тэнэг том нь биш, ухаантай жижиг нь ялна гэснээрээ домог˗үлгэрийг үгүйсгэх буюу түүнийг үлгэр болгох хандлагатай юм.

	Монголын домог үлгэрийн дотор Алтан хараацай шувуу маш чухал үүрэг гүйцэтгэдэг бөгөөд тэр нь хүнд ямагт тусыг хүргэх соёлын баатрын үүрэгтэй мэт гардаг. "Хараацай хэдгэнэ хоёр" гэдэг домог үлгэрт хүний махны их амттайг халуун цусыг сорж амссан хэдгэнэ жигүүртний хаан Хангардид (Эртний монгол үлгэрт Хажир, Бүргэд) хэлэх гэж явахад хараацай түүний хэлийг сугалснаар хүнийг Хангардид баригдах хувь тавилангаас аварсан юм.

	Адгуусан хэлбэрийн монгол домог үлгэрт адгуусан амьтны «араншин» байдлыг сайтар мэдэж, түүний аж төрөл хуулийг гоо˗зүй, ёс зүйн үүднээс үргэлжлүүлэн нөхөх гэсэн чиглэл тодорхой ажиглагддаг. Үүнд бугыг бодвол тэмээ илүү сүртэй сайхан амьтан бөгөөд хоёр бөхтэй тэнцүү эвэр сүүлтэй байж таармаар гэсэн гоозүйн (симметрийн) ижилтгэлийн саналаа тэмээ буга хоёрын үлгэрт илтгэжээ.

	Бас шувууны хааны үлгэрт41  Хан гарди42 хүү төрүүлээд хатан шувууныхаа үгэнд орж бүх шувуугаар өлгий хийх гэж бүх шувууг цуглуулсанд гагцхүү сарьсан багваахай ирсэнгүй. Түүнийг дуудан авчруулж саатаж түдсэн учрыг асуухад сарьсан багваахай өдөр шөнө хоёрын аль нь олон, эр эм хоёрын аль нь олныг тоолох гэж удсан гэдэг. Тэгээд аль нь олон гэж тоолов гэхэд (өөр хувилбарынхаар бол).

	Өдөр мөртөө наргүй байдаг Бүрхэг өдрийг шөнөд тоолох тул шөнө нь олон, эр байтлаа эмийнхээ үгэнд ордог Бөрөг эрсийг эмд тоолох тул эм нь олон! гэж Хан гардийг (Бүргэдийг) дайруулан хэлсэн тул Хангарди (бүргэд) ичиж бүх шувууг тавьсан гэдэг үлгэр юм. Энэ домог бол үлгэрийн шувууны хаанд бас эмийнхээ үгэнд автаж урагдахгүй байх ёс суртахууны шаардлага тавьсан өөр зүйлийн уран сэтгэмжийн нөхвөр мөн бөгөөд домог үлгэр нь аажмаар ёгт үлгэрийн шинж олох тийш хандсаны гэрч юм.

	 


5. ХҮН БА НИЙГМИЙН ХОЛБОГДОЛТОЙ ДОМОГ ҮЛГЭР

	 

	Хүний үйлдвэрлэн бүтээх хүчин чадал нэмэгдэж байгалийн эрхэс хүч бэрхшээлийн эсрэг тэмцэл нь хүчтэй болж ирэхийн хэр хэмжээгээр хүн хэлбэрийн домог үлгэр, туурвигч тэнгэрийн дүр зохиогдож хүн байгалийн эрхшээлээс гарч байгааг харуулсан домог үлгэр зохиогдож эхэлжээ. Жишээ нь "Шонхор яагаад хүн идэхээ больсон бэ?" гэдэг домог үлгэрт урьд шонхор хүний гавлыг цоо шааж түүний тархиар хооллож байжээ. "Тэгээд газар дэлхийн хамаг амьтныг туурвигч тэнгэрээс цаашид хүнийг барьж идэж байх зөвшөөрөл соёрхол эржээ. Тэгэхэд нь тэр тэнгэр "Хэрэв чи хүний гавлыг хагалж чадвал хүнийг идэж бай. Гэхдээ үхсэн хүний гавлын ясыг хага шааж чадах нь уу үгүй юу гэдгээ үз гээд үхсэн хүний гавлын яс дэргэдээ тавьж туршаад үз гэжээ.

	Шонхрыг өөдөө хөөрөх зуур гавлыг бөөрөнхий цагаан чулуугаар сольчихсонд шонхор дээрээс түүн уруу сум шиг шунган орж ирээд цагаан чулууг бут шаасан боловч мэдээ алдаад уначихжээ. Тэгэхэд нь (туурвигч) тэнгэр түүний дэргэд гавлыг тавиад бутарсан чулууг цэвэрлэжээ. Шонхор мэдээ ороод үзвэл гавал бүтэн байх тул ичээд идэхийг санаархахаа бүрмөсөн больжээ43» гэж гарна. Энэ мэтийн агуулгатай амьтны тухай үлгэр бол маш эртний буюу хүний үйлдвэрлэн бүтээх хүч чадал дорой, байгалийн эрхшээлд байх үеийг тусган дүрсэлсэн эртний үлгэр юм.

	Гэвч энд бурхан багш буюу туурвигч тэнгэр нь хүн хэлбэрийн тэнгэр учир хүнийг байгалийн эрхшээлээс чөлөөлөх арга ухаан сэдэж байгаа нь хүний үйлдвэрлэн бүтээх хүчин чадал, оюун ухааныг магтсан утгатай хүн хэлбэрийн домог үлгэр юм.

	Ийм домог үлгэрт бид "Эргүнэ хоны» домог үлгэр зэрэг монголчуудын үүсэл гарлын" тухай домог үлгэр, мөн хүн, түүний оюун˗ санааны тал болон монголчуудын дунд үлгэр, архи дарс, тамхи, морин хуур тэргүүтэн хүний нийгмийн аж төрөл, ёс горим, хөдөлмөрийн холбогдолтой юм үзэгдлийн үүсэл гарлын тухай домог үлгэрүүдийг оруулж байна.

	"Хүн нүцгэн, нохой үстэй болсон учир" домог үлгэрт44  Бурхан (Монголын туурвигч тэнгэр, Хормуст буюу дээр Мөнх тэнгэрийн тухай эртний монголын үлгэрийн хувилбар) хүнийг шавраар хийгээд түүнээ муур нохой хоёроор мануулаад амь оруулахын тулд мөнхийн рашаанд явах хооронд чөтгөр ирж нохойд яс, мууран д сүү өгөөд тэрхүү тэнгэрийн туурвилыг хорлож үс уруу нь сарьж шээгээд явжээ. Бурхан (сайны үүсгэл) мөнхийн ус авчиртал хүнийг чөтгөр (муугийн үүсгэл) хорлосон байхыг үзэж хилэгнээд хүний үсийг муураар зулба долоолгож, нохойд нөмөргөсөн гэж гардаг. Хүн анх үстэй бүтээгдсэн нь зэрлэг хүн сармагчнаас үүсгэлтэйг гэрчлэн тусгасан мэт бөгөөд гэвч адгууснаас өөр бурхны туурвил, байгалийн бусад амьтны хаан мөн гэснээр хүн, байгаль хоёрыг ангилах хандлага илрэв. Нохой муур хоёрт эр эм хүний дүрсийг итгэж сахиулахдаа Бурхан (Туурвигч Тэнгэр) "Энэ хоёр та хоёрын эзэн болж ивээх тул сайн харж бай" гэж хэлснээс үзэхэд нохой, муур мэт адгуусан амьтны эзэн, түүний манлай болох тавиланг хүнд л хамааруулсан байна45.

	Иймээс хүн үүссэн энэ домогт үлгэртэй харьцуулахад монголчууд үүссэн домог˗үлгэр буюу тотемын үлгэрүүд илүү эртний гарвальтай байж мэднэ. "Монголын нууц товчоо" зэрэг сурвалж бичигт өгүүлснээс үзэхэд монголчууд Бөртэ˗Чоно, Ухаа˗Марал хоёроос гарсан гэх, эсвэл Монгол оронд ирсэн пелин (европынхон) Бух ба Бэбэ (негр) бүсгүй хоёроос монголчууд үүссэн (Беннигсен А. П. 1912 14) эсвэл тэнгэрийн гэрэл гэгээ (Пеллио П. 1949, 7), мөндөр (Бичурин Н. Я. 1950, 1, 154) зэргээс хүүхэд олж хаан төрийн үндсийг тавьсан гэх зэрэг домог˗үлгэр байсан байна.

	Үүний олонх нь маш эртний адгуусан хэлбэрт тэнгэр нарын домог юм. Монголын домог үлгэрийн олонх нь монголын нийгмийн аж амьдралыг тусгасан юм.

	Үүнээс гадна монгол үлгэрийн дотор монголчуудын хөдөлмөрийн багаж зэвсгийг хүнчлэн үзүүлсэн домог үлгэр байсны шинж, ул мөрийг хадгалсан зүйлс цөөнгүй байдаг нь жишээлбэл: "Чулуун зүү, ясан зүү хоёрын үлгэр46", "Бух хар нохой хийгээд бух хар шувуу47",  "Цуутын цагаагч гүү48",  "Хүрэл хүү" гэдэг бэсрэг тууль гэх мэт олныг нэрлэж болно.

	Чулуун зүү, Ясан зүү хоёр бол аварга том эрсийн дүрээр гарах бөгөөд тэд 

	 

	Хонин чинээ цагаан чулуугаар

	Тэвэг бут бут өшиглөж

	Үхрийн чинээ бул хар чулуугаар

	Бут бут тэвэг өшиглөөд

	Асар басар хоёр нохой дагуулж явдаг үлэмж биетнүүд юм. 

	 

	Эдэнтэй тэмцэх гэж очсон их Улаан үнээтэй Ерэнтэй өвгөн морьтойгоо цээж бөгсөөрөө тас татагдаж Асар Басар хоёр нохойн гэдсэнд орсон боловч өвгөнийг явснаас хойш төрсөн түүний хоёр хүү: Бөөр хүү, Зүрх хүү хоёр аавынхаа араас ирж Чулуун зүү, Ясан зүү хоёрыг ялж байгаагаар гарч байгаа нь хүн төрөлхтний бүхэл үе Чулуун болон ясан зэвсгийн үеийг хүний бөөр зүрх49  ялан давж байгаагаар үзүүлснээрээ домог˗үлгэрийн шинжтэй юм. Үүнээс гадна Бөөр хүү(Энхрий хүү) Зүрх хүү (Баатар зоригт) хоёр бол соёлжуулагч баатрын хос байж магадгүй юм. Жич энэ үлгэрийн нэлээд олон хувилбар байдаг нь академич Ц. Дамдинсүрэнгийн мэдээлснээр бол Дорнод аймагт "Их улаан үнээтэй Ерэнтэй өвгөний үлгэр" гэдэг хувилбар байдаг байна. Тэр өвгөн нэг өдөр их улаан үнээгээ мөсөн дээгүүр тууж гарах гэтэл гарч өгөхгүй зугтаагаад болж өгсөнгүй. Тэгэхлээр нь сүүлэн дээрээс нь бариад мөсний (голын) цаана гартал шидэж орхиод Ерэнтэй өвгөн өөрийгөө дэлхийд хамгийн бяртай хүн гэж итгээд эмгэнээсээ энэ дэлхийн хамгийн сайн эрсийг хэлж аль гэж шаардахад эмгэн нь хэлэхгүй байтал хуурсан будаа атгуулж гарыг түлүүлэн хэлүүлж Чулуун зүү, Ясан зүү гэж аварга хүмүүс байдгийг мэдээд явж байлддаг байна. Чулуун зүү нь дүүгүүрээр байлдахдаа чулуугаа:

	 

	Гарахдаа

	Гал улаан бол

	Хүрэхдээ 

	 Хүрэн улаан бол

	Хүрсэн хойноо 

	Хүний хүүгийн толгойноос

	Бүү сал!

	 

	гэж шившдэг байна.

	Энэ бүхнээс үзэхэд Чулуун зүү баатар буюу аваргасан бол Чулуун зэвсгийн бүхэл үеийн дүрлэг дүгнэлт мөн болно. Домог˗үлгэр бол ухагдахууны хийсвэр дүгнэлт биш, тэрхүү хийсвэр дүгнэлтийг орлох тодорхой юм үзэгдлийн дүр байдаг онцлогтой. Өөрөөр хэлбэл «тодорхойгоос салахгүйгээр ерөнхийлгөн (дүгнэх) дүгнэх50»  тэмдэг, бэлгэ тэмдгийн утга чанартай. тодорхой хүртлэг төсөөлөл байдаг явдал юм. ШУА˗ийн Хэл зохиолын хүрээлэнгийн үлгэрийн сан хөмрөгийн III хавтсанд хадгалагдаж байгаа «Алтан Бурганай хүү» гэдэг үлгэрт Жувэй˗Мэргэн хааны тэмээчид нь Ясан Жавхай (Чавх Төмөр Жавхай (Чавх) гэж гарч байгаа нь дээрх хоёр баатрын нэрийн хувилбар мөн. Түүнчлэн «Алтай Сүмбэн хүү51»  гэдэг үлгэрт «Тэр уулын цаад талд Ясан чавх, Чулуун чавх гэж хоёр хүү бий» гэсэн өгүүлбэр байна. Мөн хүрээлэнгийн цуглуулгад байгаа өөр нэг үлгэрт «Ясан тэвх, Чулуун тэвх» гэдэг баатар? гарна.

	Энэ бүх үлгэрийн хувилбараас дүгнэн бодвол уул хоёр аваргасан хүмүүс бол монголчуудын аж төрөлд Ясан болон Чулуун зэвсгийн ноёрхож байсан бүхэл үеийг төлөөлж бэлгэдсэн баатрууд мөн агаад тэднийг хүний сэтгэл (Бөөр) зориг (зүрх) ялж нийгмийн өөр хүнлэг хөгжлийн үе эхэлснийг тусгажээ.

	Ж. Надмидын Монгол ардын үлгэр эмхэтгэлд («МАШ») Ж. Н. (1957. 153 болон хойших) «Эрхийн мэргэн» гэдэг Бэсрэг тууль орж нийтлэгдсэн бөгөөд түүнд үлгэрийн баатар Эрхий мэргэн Мангасын бэлэвсэн эмтэй байлдаж дийлэхэд түүний гэдэснээс Хүрэл хүү гарч тэмцсэн тухай гардаг нь мөн л хүрэл зэвсгийн үеийг бүхэлд нь тусгасан домог˗үлгэрийн үлдэгдэл байж магадгүй. Эрхий мэргэн өөрөө бол нум сумны үеийг төлөөлсөн домог үлгэрийн туурвигч баатар мөн. Ийнхүү хүний зэвсгийг аваргасан буюу үлэмж биетний байдлаар монгол домог˗үлгэрийн дотор дүрсэлж байсан нь чухамдаа нийгмийн хөгжилд зэвсгийн мэдэгдэхүйц учир холбогдолтойг таамагласан гэнэн реалист үзэл баримтлалын баримт мөн.

	Монголын домог˗үлгэрийн дотор бас домог үлгэрийн соёлжуулагч баатар анхны дээд өвгийн байдлаар гардаг Эрхий мэргэн, Хан харанхуй нарын анхны үйл хэргийн тухай буюу адуун гөрөөсийг ах дүү хоёр баатар сургаж унгаа болгосон тухай домог үлгэр байсныг «Цуутын цагаагч: гүү гэдэг үлгэр баталж байна. Энэ гүүний Цуурай цагаан (Цолмон Цоохор) унага нь нэг хувилбарт Эрхий Мэргэний52, нөгөө хувилбарт Хан харанхуйн53  унаа болсноор гардаг юм. Гэтэл монгол аман зохиолын уламжлалд Хан Харанхуй Эрхий мэргэн хоёрыг ах дүү хоёр байсан гэж гардаг юм. Иймд ах дүү хоёр баатар анх адуун гөрөөсийг номхотгож унаа болгосон хэрэг бөгөөд тэр унага тэднийг эзнээ мөн биш гэдгийг ялгахын тулд «уулыг тал болтол, талыг там болтол» бухаж шалгаад Эрхий мэргэн, эсвэл Хан Харангуй нь тэгэхэд тогтож чадсан учир эзэн нь болсон гэж гардаг нь соёлын баатрын анхны гавьяат үйлийн шинжийг хадгалсан байна. Үүнчлэн «Бух хар нохой хийгээд бух хар шувууны54»  үлгэрт ч мөн хүн анх нохой, бүргэд тэжээсэн үйлийг тусгасан домог үлгэр байгаад хожим шидэт хүүрийн үлгэрийн бүтвэр маяг болсноос зайлахгүй.

	Бас монголын домог˗үлгэрт туурвигч баатар Дээд тэнгэр богд тэнгэрийн эсрэг Эрлэг хаан түүний бүтэлгүй (муу талын) хос нь болж гардаг байсны шинж бий. Нэг домог үлгэрт Тэнгэр аргамаг хүлэг морь зохиосонд эрлэг хаан атаархаад мөн тийм гоё амьтан зохиох гэж хүзүүг мөн дугуй хийсэн боловч их биед нь буруу залгасан учир хүзүү нь дээшээ биш, доошоо тахир болчихсон учир тэмээ болсон гэдэг домог˗үлгэр55  монгол түркт байна. Үүнээс үзэхэд Бурхан (Тэнгэр) туурвигч баатрын үл бүтэх дуурайгч нь даруй Эрлэг хаан байж таарах нь байна. Энэчлэн Бурхан (тэнгэр)˗ы бүтээл хүнийг чөтгөр шээж бузарласан гэж домог үлгэрт гардаг. Гэтэл Чөтгөр (Чөтгөр˗олон чөтгөр) бол Эрлэг˗хааны элч төлөөлөгч нар гэж монголын үлгэрт гардаг. Иймд эрлэг хаан, түүний элч төлөөлөгч нар бол туурвигч тэнгэрийн эсрэг хосын дүр болох нь олон зүйлээр мэдэгдэж байдаг.

	Дүгнээд хэлэхэд Монголчууд анх «Тэнгэр эцэг» гэдэг нэгэн нэгдмэл тэнгэрт бишрэн шүтэж байжээ. Тэр нэг тэнгэрийгээ орчлон ертөнцийн тухай төсөөлөл нь нарийсаж гүнзгийрч ирэхийн хэр хэмжээгээр «Хөх тэнгэр» «Мөнх тэнгэр», Мөнх хөх тэнгэр, «Богд тэнгэр» «Дээд тэнгэр» гэх мэт элдэв тодотгол нэмж хэрэглэх болжээ. Тэгээд монголын хүй нэгдлийн нийгмийн дотор хөдөлмөрийн шинэ шинэ хуваарь үүсэхийн хэр хэмжээгээр тэрхүү нэгдмэл тэнгэр нь мөн бутран олширч олон өөр өөр ажил үйлсийг ивээдэг, ондоо ондоо үүрэгтэй тэнгэр нарын дүр зохиогдож 99 тэнгэр болжээ. Энэ талаар Зөвлөлтийн эрдэмтэн Т. А. Бертагэез бичихдээ: «Тэнгэр нар олшрон жижгэрч, ахлах тэнгэр нар тэргүүнтэй олон бүлэгт тэдгээрийн хуваагдсан нь хүй нэгдлийн бүлэглэлийн том гэр бүл задарч, түүнийг тус тусдаа дээд өвөг бүхий олон овгийн нэгдэлд хүргэсэн үйл явц, хамгийн гол нь овгийн нийгмийн дотоодод үүрэг, хөдөлмөрийн үйл ажиллагааг мэргэжлээр ялгаж төрөлжүүлсэн үйл явцыг санагдуулдаг юм. Тэнгэр бүр өөрийн онцгой үүрэг зориулалттай болжээ56» гэжээ.

	Иймд 99 тэнгэр, түүний дотор Баатар тэнгэр, Дайчин тэнгэр, Хясаан тэнгэр, Эмгэлжин Заяачи гэх мэт сайн зүгийн 55 тэнгэр, Элээ, ад, албин, хулчин зэрэг муу зүгийн 44 тэнгэр үүссэн нь монголчуудын овгийн дотор ялгаа, хөдөлмөрийн хуваарь гарсантай холбоотой юм.

	Монголын домог үлгэр байсны ул мөр хэдий бүдэг бадаг боловч мөн мэдэгдэхүйц үлдэж хоцорсныг бид энэ бүх баримтаас баттай хэлж болно.

	 


6, ДОМОГ ҮЛГЭРИЙН УРАН САЙХНЫ ОНЦЛОГ

	 

	Аливаа зохиол бүтээлийн уран сайхны онцлог нь уран сэтгэмжээр санаанаас зохиосон зүйлс нь жинхэнэ үнэн байдал мөн гэж итгэгдэхээр үнэмшилтэй болсон эсэхэд байна. Энэ талаасаа манай домог үлгэр нь монголчуудын балчир ахуй цагийн сэтгэлгээний баримт мөний хувьд хүүхдийн тоглоомтой төстэй юм. Үлгэрлэвэл, хүүхдийн шилбүүрийн сурыг жолоо цулбуур болгож саваа унаад давхихдаа тэр савааг сэтгэлдээ үнэхээр хурдан морь мэтээр үнэмшин сэтгэж тоглодог байна. Учир зүйн ямар харилцаа холбооны үүднээс шилбүүрээр морийг адилтган төлөөлүүлсэн бол тэр нь энэхүү тоглоомын үйлдлийн учир зөвтгөл нь мөн бөгөөд цэнгэлийг эдлүүлэх үндэс болно.

	Үүнтэй адил домог үлгэрийн зохиомол явдал гоо зүйн ямар учир шалтгаан, ямар харьцаа холбооны учир зүйн үүднээс үнэн байдал гэж үнэмшигдэхэд хүрсэн болбол тэрхүү үнэмшүүлэх чадалд нь тухайн домог үлгэрийн уран сайхны чанар нь оршино. Өөрөөр хэлбэл домог үлгэрийн уран сайхны үнэн ба үнэн байдал хоёрын харьцаа холбооны адилтгалын (тождейство) учир зүйн үнэмшүүлэх чадалд домог үлгэрийн уран сайхан нь оршино. Жишээ нь тэмээний эврийг буга зээлдэн аваад эргүүлж өгөөгүй тухай монгол домог˗үлгэрийн уран сайхны үндэс нь тэдгээр амьтдын биеийн хэлбэр галбир, хэмжээ зохицлын үүднээс (ө. х. гоо зүйн үүднээс) тэдгээрийг үнэлж домоглосон ард түмний ургуулан бодох сэтгэхүйн үнэмшүүлэх чадалд байна. Биеийн хэмжээ, харьцаа, хэлбэр галбирын зохицлын үүднээс (гоо зүйн үүднээс) бодоод үзвэл бугын эвэр нь бугад биш анх тэмээнд байсан байдгаар монголын ард түмний өвгөд дээдэст төсөөлөгджээ.

	Тэр эврийг буга тэмээнээс зээлж аваад чуулганд очих гоёлын ёсоор толгойдоо түр зүүсэн учраас бугын эвэр хавар ургаад өвөлдөө булгарч унадаг бололтой гэсэн өөр нэг таавар эртний монголчуудад төржээ. Бас тэмээ ус ууж байснаа гэнэт больж уулын орой ширтэн толгойгоо сэгсэрдэг өөр нэг шинэ баримтыг олж ажиглав. Бодвол, тэмээ эвэргүй мухар мулзан болсон дүрсээ усанд хараад гэнэт бугад эврээ зээлдүүлснийг дурсан санаж буга эврийг минь авчирч яваа болов уу? гэж горьдон уулын толгой харж байдаг шиг санагджээ. Буга тэмээ хоёрын биеийн хэлбэр галбир, хэмжээ зохицлын гоо зүй, зээлдэн авсныг эргүүлж өгөх ёстой гэсэн ёс зүйн үүднээс бодоод үзэхэд тэмээний эврийг буга зээлдэж аваад эргүүлж өгөлгүй залилсан нь («гарцаагүй үнэн шиг») үнэмшилтэй санагдах болсон учир энэ бол ерийн үлгэр биш, харин бугын эврийн булгарч унаж, ургаж байдгийн учрыг тайлбарласан домог˗үлгэр мөн болжээ. Иймээс домог˗үлгэрийн уран сайхан чанар нь үнэн байдал, уран сайхны үнэн хоёр домог үлгэрийн дотор тохирч байхад биш, уран ухамсар ба үнэн байдал, байгаль ба хүн хоёрыг адилтгасан адилтгалын үнэн юм шиг санагдуулах чадалд байна. Тэмээ буга хоёр эврээ сольсон ,нь үнэн үү худал уу гэдэгт энэ үлгэрийн уран сайхан чанар байгаа биш, харин ингэж эврээ сольсон гэсэн уран сэтгэмжийн учир зүйн шалтгааны (бугад эвэр нь томдсон, тэмээнд эвэргүй мулзан нь зохимжгүй, бугын эвэр жилдээ булгарч унадаг, бас тэмээ ус yyxaa үе үе больж уулын толгой ширтэн толгойгоо сэгсэрдэг г. м.) буюу адилтгалын үнэмшилтэйд байна.

	Монголын домог үлгэр, домоглолын цогцолбор нь манай балар эртний өвгөд дээдсийн ухамсрын хөгжлийн анхны алхмын үед үүссэн нь лавтай.

	Балар эртний монголчуудын хөдөлмөрийн багаж зэвсэг туйлын болхи, бүтээмж туйлын бага, ер тэдний нийгмийн аж төрлийн материаллаг нөхцөл туйлын буурай, үүний улмаас ажил төрөл нь бараг бүхэлдээ байгалийн эрхшээлд байсны улмаас ухамсар сэтгэхүй нь мөн хөгжөөгүй, байгаль нийгмийн үнэн учир жам хуулийг зөв танин мэдэж ухамсарлах чадалгүй байжээ. Оюун сэтгэхүйн хөгжил сул, харин нялх балчир хүүхдийн адил тэдний сэрэхүй, хүртэхүй, ургуулан бодох чадал харьцангуй хөгжингүй, эдгээр нь оюун ухаанаа давамгайлж байсан тэр цагийн нөхцөлд байгаль нийгмийн элдэв юм, үзэгдэл, тэдгээрийн харилцаа холбоог зөв танин мэдэхийн боломжгүй, гагцхүү уран сэтгэмжийн таамаглал болсон домог˗үлгэрийг зохион тэдгээрийг тайлбарлах нь гарцаагүй байжээ.

	Зэрлэг араатан адил газрын өрх, хадны агуй, эрэг хунхад сууж сүрэг гөрөөс мэт ургамлын үндэс, үр жимс түүх цуглуулах, эсвэл, сүрэг чонын адил ан гөрөөсөнд олноороо довтлох зэргийн аж төрөлтэй байсны анхны үед тэдний аж төрөл бараг бүхлээрээ ган зуд, гал түймэр, араатан жигүүртэн, аянга цахилгаан, салхи шуурга тэргүүтэн байгалийн эрхшээлд байсан нь тайлбаргүй тул тэдний нялх балчир ухамсарт эхлээд байгалийн юм үзэгдлийг шүтэх фетишизм, амьтныг шүтэх анимизмын илрэл бүхий адгуусан хэлбэрийн домог үлгэр үүссэн нь магадтай.

	Тийм домог үлгэр байсны ул мөр монголчуудын үүсэл гарлын тухай Рашид˗ад˗Дины «Судрын чуулган57»˗д тэмдэглэгдсэн Эргүнэ˗Хун (хон)˗ы домог болон Чингис хааны язгуурын тухай «Монголын нууц товчооны» мэдээ58 зэрэгт тусч уламжлан иржээ. Эргүнэ˗хуны домогт монголчуудын өвгөд дээдэс бусад овогтонд хүйс тэмтрэгдэхэд Нукуз Киян тус тусын гэргийн хамт амьд үлдээд Эргүнэ˗Хунд орж хоргодоод 400 жил болоход өсөж багтахаа байгаад төмөрлөгт уулыг хайлуулж тэндээс гарсан гэх бөгөөд «тэндээс гарагсдын дунд Добун баяны гарсан зарим овог аймгийн толгойлогч удирдагч Бүртэ˗чоно гэдэг нэг хүндтэй эмир (ноён) байжээ59» гэж Рашид˗ад˗Дин мэдээлжээ. «Монголын нууц товчоонд» (§ 1) «Чингис хааны язгуур дээр тэнгэрээс заяат төрсөн Бөртэ˗Чоно ажгуу. Гэргий нь Ухаа Марал ажээ» (Пеллио П. 1949, 5) гэж бичсэн байдаг.

	Монголчуудын дунд ийм нэртэй түүхэн хүмүүс байсан гэдэгт эргэлзэх шалтгаангүй боловч энэ хоёр нэр монголчуудын гарал үүслийн домог үлгэрийн тотемын онгон шүтээний нэр, байсан байх гэх илүү үнэмшилтэй үндэс бас байгаа юм.

	Монголын зарим түүхэн сударт60 монголчууд ав хоморго тавихдаа түүнд Бөрт Чоно, Ухаа Марал хоёр бүү ал, Хоморгоос гарга гэж цээрлэл зарлаж байсан тухай дурджээ. Энэ нь уул хоёр амьтныг онголон шүтэж байсны ул мөр биз. Энэ бүхнээс үзэхэд монголчууд Чоно, Марал (эм буга) хоёроос үүссэн тухай домог үлгэр монголчуудад байсан гэх үндэстэй юм.

	Газар дэлхийн үүслийн тухай ч мөн адгуусан хэлбэрийн домог үлгэр анх байсан болов уу гэх сэтгэгдэл төрүүлэх үлгэр бий. Жишээ нь: Их бухын үлгэрт61  газрыг аварга том бух мэтээр дүрсэлсэн байна.

	Монголчууд байгалийн эрхшээлд байсны шууд тусгал болох адгуусан хэлбэрийн бусад домог үлгэр гэвэл «Харцага шувуу62»,  «Хараацай хэдгэнэ хоёр63»  гэхчлэн олон байна. Зургаан мичид одны тухай домог үлгэрт тэр бич газарт зуд турхан гаргах учир тэмээ, адуу, үхэр, тэргүүтэн мичдийг няц гишгэх гэж булаалдаад үхэр няц гишгэсэн учир мичид зургаан хэсэг болж тэнгэрт гараад од болсон гэдэг нь байгалийн жам ёсонд өөрчлөлт оруулж байгаа туурвигч тэнгэрийн үүргийг энд хүн биш, үхэр, адуу, тэмээ мэт адгуусан амьтан гүйцэтгэж байгаа гэсэн үг бөгөөд адгуусан хэлбэрийн домог˗үлгэр байсны гэрч болно.

	Гэвч монголчуудын нийгмийн хөдөлмөрийн үйлдвэрлэн бүтээх чадал өсөж, байгалийг эрхшээлдээ оруулах тийш алхам хийх болсны хэрээр хүн хэлбэрийн домог үлгэр үүсэж аажмаар адгуусан хэлбэрийн домог˗үлгэрийг шахан зайлуулжээ. Жишээ нь «Харцага шувуу» домог үлгэрт Харцага (Шонхор) анх хүн барьж идэж байжээ. Гэтэл түүнийг бурхан багш (ө. х. хүн хэлбэрийн туурвигч тэнгэр) залилж хүний гавлын ясыг цоо шааж чадвал ид гээд гавлын ясны оронд цагаан чулуу тавьж жигүүртнийг муужруулаад тэр зуур гавлын яс тавьж залилсан учир энэ шувуу хүн идэхээ байжээ.

	Харцага буюу шонхор хүнийг барьж идэж байсан тухай домог үлгэр байгаад туурвигч тэнгэр нь хүн хэлбэрийн Бурхан багш (эртний дээд тэнгэр) болсон учир хүн шувуунд идэгдэхээ больж байгаагаар гарчээ.

	Хожим үүссэн тийм хүн хэлбэрийн домог˗үлгэрийн тоонд «Эрхий мэргэн64»,  «Тэмээ65»,  «Хүн нүцгэн, нохой үстэй болсон учир66»  зэрэг олон домог˗үлгэр орно. Эрхий мэргэн бол байгалийн жам хуульд өөрийн багаж зэвсэг (нум сум) эрдмээр (мэргэн харвадаг чадлаар) өөрчлөлт оруулж тохируулга хийж байгаа демиургийн тухай хүн хэлбэрийн домог үлгэр мөн. (Өөрийн махан бодоор мичдийг буталсан үхэртэй жишихэд бүтээлч хүч урагш ахисныг гэрчилжээ).

	Орчлон дэлхий, ургамал амьтан, хүн түүний нийгмийг бүтээн туурвигч анхны тэнгэр нь тодорхой дүрс хэлбэргүй Тэнгэр эцэг, Газар (Нэтигэй "Этүгэн) эх хоёр байгаад дараа нь Бүргэд Бух зэрэг адгуусан хэлбэрийн тэнгэр нар болж тодорхойсож иржээ. Жишээ нь, монголчууд Пелин (европын) Бүх ба Бэ˗Би (негр) эм хоёроос гарсан67  гэж домог үлгэр гарчээ. Зарим домог үлгэрт Тэнгэр нар газрыг (Дэлхийг) бүтээхэд нэг хөгшин Эмгэн түүн дээр аж төрж байжээ68  гэж гардаг нь хүнийг шавраар хийж нохой муур хоёроор мануулсан гэдгийг бодвол илүү хүн хэлбэрийн домог˗үлгэр үүссэн хандлага юм. Үүний дараа хүн хэлбэрийн домог˗үлгэрийн туурвигч Тэнгэр˗Тэнгэр нар, дээд тэнгэр гарч төвлөрсөн феодалын улс байгуулагдах үед өрнө зүгийн араб дахины өөр тэнгэр Ормуз буюу Хурмаст тэнгэр гэгчээр солигдоод улмаар Монголд шарын шашин ихэд дэлгэрсэн (XVIII—XIX) үед тэр нь Бурхан багшийн дүрээр тус тус солигдон иржээ.

	Монголчуудын нийгмийн ухамсрын цаашдын хөгжлийн явцад ард түмэн домог˗үлгэрийн өгүүлэмжийн үнэн бодитойд эргэлзээ төрж итгэл алдаж эхэлсэн бөгөөд энэ үед домог˗үлгэр нь адгуусан амьтны буюу жирийн сургамжит үлгэр болон хувирч голцуу хошин шог, инээдэм наргианы шинж орж иржээ, Жишээ нь «Ертөнцийн гурван их саналтын69»,  “Илжигний чивийн учир70” гэх мэт.

